
Тăван валли телей тĕнчи шырарăм,

Инçе-инçе ман тăсăлчĕ сукмак.

Сĕм вăрманта сукмакăма çухатрăм,

Тен, аташтарчĕ пулĕ сив амак.



Сукмакăма шыратăп та шыратăп,

Пĕччен сĕм вăрманта, ах, çăмăл мар.

Юлташ тупасчĕ тетĕп, сас паратăп,

Куратăп: эс пыратăн юнашар.



Санпа пĕрле кĕçех çĕн çул тупатпăр,

Сĕм вăрманта аташмăпăр эпир.

Телей тĕнчи патне кĕпер хыватпăр,

Пире кĕтсе илейтĕр çĕнĕ ир.



Санпа чухне инçе çул та кĕскелĕ,

Çив пĕлĕтсем хуплаймĕç хĕвеле.

Çĕн ĕмĕтпе ман пурнăçăм çĕнелĕ,

Атя-ха, тусăм, ирт-ха тĕпеле.



Пĕлетĕп: ламтайсем пире пилленĕ

Телей тĕнчийĕ шырама пĕрле.

Ан тив, ман çул çине инкек силленĕ,

Çĕнтерепĕр пур инкеке пĕрле.

